
 
 

 

Tåno', Hånom, yan Tinilaika: I Imputtånten Inásodda yan Dinanña gi 

Che'cho' Hustisiun Klema [ANAKKO' NA TINAITAI] 

Tinige' As Tricia Marie Charfauros 

Taotao Håya na Guíguifi yan Hagan Guåhan yan Las Filipinas 

Pinila' as Jay Che'le yan nina'lágasgas as tun Boh yan i Mangákalukai 

Mientras sísigi ha' mo'na i mimun hustisiun klema, géfimputtånti rumikognisa i ináchetton gi tano', tåsi, 

kinalamten lina'la', yan kumunidån taotao para i gumuahan maolek yan fitme na tinilaika. 

Håfa i halomtåno' sin uchan? Håfa i tano' sin tåsi? Håfa i taotao sin i direchun-ñiha? Ya håfa i på'go na mumentu 

sin i manmámaila? 

Maloffan mit yan mit såkkan na i Manaotao Håya, i Mangginen Afrika, yan i kumunidån lugåt siha gi hilo'tåno' 

ma e'yak ya ma onra ta'lo'an na fántiningo' hilo'tåno'. Achok gi i manånånom yan mangkusésecha yan i 

kinalamten långet, i che'cho' gi sakkan, i bidan mamåhan, yan hinenggen ånimas, i didok na kinemprendin i 

manachá'inafekta ma fa'fondasion-ñiha gi i på'å yan i gumaigen-ñiha. 

Sa' Chamoru na Taotao Tåno' yu' ginen i islan Guåhan, dumångkulu yu' umé'e'yak ginen i manåmko' na 

fundamentun hinayen-måmi i hinasson ináfa'maolek. Mapula'-ña kumu "i tinakka' inádanche'," i palåbra ha 

diskríkribi på'å ni gaige i fina'guahan minaolek gi fundemento-ña; gi magågånyi mismu båli-ñiha i kumunidå, i 

rispetu, i tininas, yan i dinanña mås kinu i maisa; gi kinemprendi na guaha mås gi lina'la', kinu lumå'lå' ha', ki 

amånu nai tituhon-ña yan finakpo'-ña; yan i mampattisipånti ham gi un sistema ni dankgulo'-ña ki hita. 

Fundamentun i på'å-ta i ginaigen ináchetton—gi inátungo' taotao yan tåno'. 

Ya achok ma'embråsa ini i minagåhet iná'achetton ni Manaotao Håya, Manggí'Afrika, yan i kumunidå siha, 

manmadídingu lámeggai na fina'dinanñan tinaotao siha. Humuyong na manmana'lá'atdet siha chotnut hilo'tåno' 

taguihi i chetnot klema sa' put i manmana'mó'fo'na i sistema siha ni ti mangabåles yan mannaíkapås gi taimanu 

muna'huyong didok na tinilaika. Nina'måmås imputtånti i mangabåles na inamti siha nu in. 

I matago'-ña i kumunidå gi inadahen tåno', hålomtåno', yan hånom. 

Mås maripåpåra på'gu i Manaotao Håya kumu manggéfimputtånti na yódahin i halomtåno' yan lina'lånsian i 

hilo'tåno'. Gi 2017 na såkkan, mås ki 447 miyón hektårian hålomtåno' manginaí'iyo nu, pat ma tåncho huyong 

para, i Manaotao Håya, i Manggí'Afrika, yan i kumunidå. Yan mismu guihi gi annai marekognisa ni lai i 

direchon-ñiha, håssanña i mafonggua' hålomtåno' yan metgotña i pinenglen kátbon månglo'. Put i på'gu guaha 

palu na fina'dinanñan internasionåt siha ni ma rekognínisa esti likidu na inátungo' taohåya-sagåyan-pinilan, u 

yahúlolo' i tiningo' åntes yan mås ginibiébietnan tåno' ni manaotao håya gi kinentran i mafonggua' hålomtåno', i 

minalingon lina'lånsia, yan i tinilálaikan klema. 



 
 

Lao achok i kinalamten hustisiun klema ha na'sésetbi giha siha ni ma na'kabåbåles mås i kinemprendin todu i 

manggaí'interes, manma'i'i'ut ha' i inestudia, polisía, inaguaguaniyi, yan bida siha para i bine'in yan ma'adaptan i 

tinilálaikan klema—måsña ma emplépleha fåfatta na kinemprendi na manimputtånti ha' i Manaotao Håya para 

minanehan tåno' yan hålomtåno'. Guaha ha' tinánahong siha gi i) i mali'é'e'-ña i ginaigen Manaotao Håya Pasífiku 

ni manggai likidu na inátungo' yan i Kuntinensian Asut (pat "Pasífiku Asut" pat i Tasi Pasífiku); ii) i nina'kahulo' 

kalålang-ñiha; yan iii) i marekognínisan i sen prisisu na puestu ni ma håtmi yan ma na'siña humåtmi gi sineddan 

åmot i etmås dångkulu na chotnut-ñiha i taotåguen hilo'tåno'. 

Siña na kalang kangtang yan á'annok i linahyiyin hålomtåno' yan trongku siha. Lao i linahyiyin fumattótoigui, 

mumåmånda, yan umadádahi i asut na kinalamten lina'la' siha? Ti guíyaya. Ya buenti kumprendiyon para 

lámeggai na taotao. Manlå'lå'la' yan manhåhågong hit gi tano', åhe' ti i tasi. Manmanånånom hit na'-ta gi 

fanggualu'an, åhe' ti i tasi. Yan para i lámeggai gi hilo'tåno', i umátungon otru siha na kumunidå 

muna'fanmanåtano', na ti manesgintåtasi. 

Lao lina'la' i hanom. Ya ti tákhasso' ha' i iná'afektan i tano' yan i tasi. Siha ha' i inátilaikan tinanom yan hånom 

fumanúnu'i hit na i díchicheng na pepitas siña mama'lokka' trongkun åtbot, yan imputtånti gi dumångkulo'-ña i 

sustansiån-ña ginen i semnak, tåno', yan hånom.  

Håfa i kuyunturan hånom-tåno'? 

Siña ti ma tungo' i palåbra, lao ti nuebu i hinasso'. Achok gi lai pat gi hinasso', i kuyunturan hånom-tåno' signifika 

i ináchetton yan iná'angokkon i tano' yan i hanom. Put ihemplu, siña na géflahyiyi i legåt na direchun kumunidå gi 

tåno' pat hålomtåno' para i nina'siñan-ñiha gumånyi, prumutehi, yan muna'magåhet i direchun-ñiha gumaíhanom. 

Para siha ni mañåsaga gi halomtåno', muna'dídiduk i kuyuntura gi imputtånte-ña i guinahan hånom mames gi 

guinailayi, hinemlo', yan brinåbun kutturan-ñiha. Ti put i manmannisisita ha' hånom i taotaogue para u 

fanggimeni, fanmanånånom, yan muna'guáguaha guinahan-ñiha, na i tinanom yan gå'ga' siha lokkue' ma 

angóngokko' i hanom para adelåntun-ñiha yan u fanlå'la'. Put mås, i chinemchom i halomtåno' ha danchi talolo' i 

niná'siñan i hilo'tåno' numa'suha kátbon månglo' gi naturåt na manera. Sin hålomtåno', u chátsaga i nina'siñå-ta 

tumulaika i tine'ok linebbok langet-ta. 

Lao ti i båban kualidåd i manglo' ha' fina'tinas-ña i mafonggua' hålomtåno'. Ya, fuera di i halomtåno', 

mangguaguan lokkue' i manásahnge na guinahan hånom siha gi lina'la'-ñiha yan i tininas kumunidå siha gi 

hilo'tåno'. 

Ennaguiya Manaotao Håya Islas Pasífiku. Gi Islas Pasífiku na guaha etmås meggai na diferentes klåsen kutturan 

Manaotao Håya siha. Manmasósodda' siha gi halom Oceania, ya mañåsaga i taotao Pasífiku gi mit yan mit islas 

siha ginen Australia yan Papua New Guinea guatu Melanesia, Micronesia, yan Polynesia.Ya achok etmås 

mandikike' na nasión ni manggai etmås dikike' na råstrun kátbon månglo' manádanña kumu Oceania, i taotao-ña 

mås siña manchini'ot ni tinilaikan klema yan manma'ó'ora féhmaman. Ma fåfana' i malingon i taotao-ñiha, 

kutturan-ñiha, hinayen-ñiha, guma'-ñiha, yan i mismu gumaigen-ñiha gi tano'. 

Kumu háttasi na taotao kånton tåno', i MamPasífika (finiho ni referérensia i ManggíPasifiku kumu unu na 

taotaogue) ma angóngokko' gi i manlå'lå'la' gi tasi para sustånsian-ñiha yan i minaolek i kuttura yan ikonomihan-

ñiha. Lao i mafonggua' hålomtåno' muna'láchepchup i tasi ni kátbon manglo'. Esti dádanña na sinisedde' 

ma'fa'na'an i inásidun i tasi—atdet na rinibåhan pH gi hanom (muna'asiduyon mås) ni muna'suha i ákguinaha siha 

ni manlahyiyi gi inadahen i fundamentu na nina'yen kinalamten lina'la' tåsi, kuntodu karakót yan kulålling. 



 
 

Yanggen mannaigue esti siha, mås peligru para i guihan yan otru gå'ga' siha sa' makkatña sumienti i mantekcho'. 

Ginen in, siña u ma'afekta enteru i iná'angokkon nengkanno'. 

Esti na kinentra ha pápacha lokkue' legåt na kuestión siha internasionåt. Desdi 1980, chaddekña tres beses i 

mumaípepen supin tasi gi Seplon yan Fani'ipan gi Pasífiku ki i pumalu na tåsi siha gi hilo'tåno' ya manggaige 

lámeggai na På'go Kahúhulo' na Estådos Islas Pasífikus annai ma ekspépekta na u kahulo' i tasi 10-30% mås ki i 

pumalu na lugåt gi hilo'tåno'. 

Ti kaiha mo'na siha i fina'tinås-ña i tinilaikan klema gi Pasífiku—kåkånto ha' gi petta. Ha tutuhon esta i tasi 

pumañot åles nasión siha. I nasión isla as Tuvalu, put ehemplu, ha tátakka hinasso' siha put i kinalamten-ña, 

hinayin nasionåt, yan i manmámamaila. Kumu dies kuadra miyas dinangkulo-ña, yan menos di kinsi pié hulo' 

kontra i tasi, putgådas ha' na kinahulon tåsi u na'falingu gue' i Tuvalu. 

Lao, put i måmåfnas na mahón-ña yan i manánangga na finalingun lenderu ni manisisita para u marekognisa 

kumu nasión gi lai internasionåt, kumahúhulo' gue' ginen i tasi kumu i fine'ne'na na nasión diyitå'. I 

gubietnamentun Tuvalu ha fa'títinas dinuebu kumu diyitå' i mismu tano'-ña, ha rikókot i hestoria yan kutturan-

ñiha, ya ha na'håhalom i che'cho' gubietnu gi nuebu na lugåt diyitå' kosaki u inayuda gumubietna i taotao ni på'gu 

mannaigue' gi mismu tano'-ñiha.  

Chinachalånin kinalamten gi chetnot klema 

Taguihi Tuvalu, mientras Nasión Islas Pasífiku siha ma fåfana' i ti tungu'on na manmámaila', u géflahyiyi na u 

magófatan i kuyunturan hånom-tåno' yan i inadahin i tasi nu siha na u fansísiña yan u famaiche'cho' i kinalamten-

ñiha gi chetnot klema.  

Gi Måtsu 2023, i Dinanñan Heneråt i Inetnun Nasión Siha ha adopta nuebu na resulasión ni ha gágaggao upinión 

adbisu ginen i Kotten Hustisian Internasionåt put i obligasión Estådus Siha gi asuntun i tinilaikan klema. Ginen i 

fange'hilu'in-ñiha i Estudiåntes ni Manmumúmuyi i Tinilaiken Klema ni sinipópotta ni nasión isla as Vanuatu, ha 

kunsidédera på'gu i må'gas na kotte gi hilo'tåno' kumu 91 na tinige', 62 na pinagat, yan 107 na manmahngok na 

sinangan ginen gubietnamentu siha yan lokkue' inetnun internasionåt put: 

● I obligasión i estådus siha umadahi i sagan-ñiha ginen i námamaipe na minagap taotaogue; yan 

● I legåt na kastigu yanggen ti ma cho'gue i obligasion-ñiha ya ma na'gófdañu i På'go Kahúhulo' na 

Estådos Islas Pasífikus yan i taotao på'go yan i manmámaila. 

 

Muchumås ki i obligasión legåt, i mafa'tinas-ñíñiha sisteman gumaí'iyun tåsi yan i mana'tagågahlu i kuyunturan 

hånom-tåno' gi i inádingan guailayi na polisía siha u fansénimputtånti gi i muna'guáguahan manhustu yan 

mañilong na fina'maolek siha nu i MamPasífika gi halom i på'gu manhúhuyong na chinanda kumu i sustånsian 

guinaha, i nina'guáguahan ilektrisidåt, i manehan guinaha, yan i magubietnan kinalamten lina'la' siha.  

Ginen i makunsidéderan taimanu muna'guaha ilektrisidåd gi apuya' tåsi yan i malálaknos åcho' ginen i fondun 

tåsi, guatu gi i manå'nå'in asut na kuentan kátbon yan i mana'guáguahan setbisiun kinalamten lina'la' siha, 

géflahyiyi na u manmana'fañaonao i bos i Manaotao Håya Pasífiku gi i mama'títinas disisión siha ni umaféfekta 

siha para i ma'adbåbånsan direchun-ñiha yan i makúkumplin hinago' inadahin hilo'tåno'.  

Tåya' áchaiguå-ña i på'gu na mumentu muna'guaha inangokko yan siniguru para i kinalamten yan direchun i 

kumunidå siha gi kanton tåsi. I Kinalamten Direchu yan Guinaha (KDG) ha cho'cho'gue ha' esti guailayi na 

cho'cho': ma na'lálameggai i atitu yan tinifong gi inásoddan i tano', hålomtåno', i ginaí'iyon hånom yan direchun 

famalao'an yan lalåhi; ma na'huyong iyon-ñiha rinikohen dettan hånom gi halom i Ramientan Ginaí'iyo gi 

Simånan Hånom Hilo'tåno' gi ma'pos na såkkan; ma adbåbånsa i Mididan Direchun Tåno'; yan mås. 



 
 

Lao i maléleklek i kinílilin tinilaika ha dimåmånda na todus hit ta fanmetton ya ta fanmacho'cho'. Ha nisisita 

inaguaguaniyi, iná'ayuda, yan iná'adanña gi kada industria, inetnun, yan taotao. Gi kunsideran-ñíñiha i 

manggaí'interes nu håftaimanu siña ma suppottanmaolek i Manaotao Håya Pasífiku gi manmámamaila na bidan 

klema, hu rekomémenda na: 

● I kumpanía siha u géfatan ta'lu i bidan-ñíñiha ni muna'tåtåya' i fina'tinas-ñíniha kátbon månglo' pat u 

prumeti umadopta i Mididan Direchun Tåno'. 

● I mamfáfa'tinas polisía u ma na'setbi i tiningo', finayi, yan siniseddin i Manaotao Håya Pasífiku na 

famalao'an, manhoben, manåmko', yan mamfayi gi fuma'måmaolek polisía. 

● I riprisentånten nasionåt u fanmetton gi: numa'klåklåru i nasionåt yan internasionåt na maneran 

muna'guáguaha gumaí'iyun tåsi, umadbåbånsa chånsan-ñiha i MamPasífika na u fañaonao gi 

madinisísiden asuntun klema, pat rumikognínisa i taí'achaigua na diklårasión direchu ni iyon Tuvalu. 

● I taotao siha gi publiku u na'fañaonao i MamPasífika gi inádingan klema siha (achok fotmåt pat åhe') pat 

u ma nå'i salåppe' guatu gi inetnun siha ni manmacho'cho'cho' na u guaha direchun-ñiha. 

● I maní'eyak yan manggá'manestudia u na'fanlámaolek i diskusión klas-ñiha nu i mana'yiyen i hinallom 

yan i finaloffan i MamPasífika, pat lokkue' u na'lámeggai i inétiningo' siha ni umadbåbånsa i estao-ñiha gi 

halom i ma'areklan hinasso' yan che'cho' inetnun siha.  

Achok nina'kumplikåkao i ma'adbånsan lai internasionåt siha yan i hinago' ginaí'iyon tåsi siha ni 

manggéfimputtånti na asuntu kumu i mana'guaha salåppe', i ma'enfuetsan lai, i tinaiguen chechon tåsi siha, i 

míguinahånsian hånom, yan i mégeggai na uniku na sineseddin kumunidå giya Oceania, ti siña u ta na'måfnas i 

minalago'go'-ta na ta akudi i tano' ni mumisirikókotdia yan i taotaogue ni mansinésedda' gi piligro. Hunggan, 

magåhet na manhóhokkok siha i guinahå-ta ginen i tano', lao yanggen ta na'fandanña i pudet-ta ya ta chagi 

fuma'maolek i magaddaiguen-ñiha, u taichi i nina'siñå-ta. 

I hu tåtanga gi manmámaila 

I na'an i islå-ku, Guåhan, mana'huyong ginen i palåbra "guaha" ni kuméke'ilek-ña "gai iyo" pat "gaige." Siña 

ma'ålok na Guåhan kuméke'ilek-ña "gumágai håfkao (yan lámeggai)" pat "ayu ni gaige (para todu)." Gófannok gi 

ennao i fundamentu na inangokkon i míguinaha kinu i tátaya'; na anggen guaha nai manmañúñule', debi lokkue' 

na ta ó'oppe yan gineftao. 

I umanidåt maná'apatte míguinahånsia, ya tåya' otru ma chagi. Gai iyo-ta kuttura, inimbentibu, kumunidå, yan 

meggai mås. Ya put todu i ta chule' ginen i tano', géflahyiyi na ta fanna'lu tåtte guini na abundånsia gi che'cho'-ta 

muna'lámaolek ta'lu i tano'. 

Åncho' yan ma'i'ut i mámamaila na cho'cho', umentéteru yan adumídide'. Lao cho'guiyon. Nu i manádanña na 

cho'cho' yan i maháhasso' humåtsa yan umékungok etmås manchekka na taotaogue giya hita—kuntodu mismu i 

mañe'lu-ta MamPasífika. 

 


